
ABSTRAK 

Kajian ini dijalankan bertujuan untuk mengenal pasti hubungan di antara 

keresahan, minat dan pencapaian pelajar Kolej Yayasan Pelajaran Johor bagi kursus 

Matematik Asas. Reka bentuk kajian yang digunakan adalah reka bentuk kajian 

korelasi yang melibatkan 40 orang pelajar KYPJ bagi kursus Matematik Asas dengan 

menggunakan instrumen soal selidik dan ujian pencapaian. Borang soal selidik 

keresahan matematik diadaptasi dan diubahsuai menggunakan instrumen 

Mathematics Anxiety Rating Scale (MARS) dan borang soal selidik minat diadaptasi 

dan diubahsuai menggunakan instrumen Mathematics Interest Inventory (MII). Hasil 

dapatan kajian analisis deskriptif menunjukkan tahap keresahan matematik dan minat 

dalam kalangan pelajar KYPJ adalah pada tahap sederhana. Ujian korelasi 

Spearman’s Rank Correlation Coefficient (ρ=-.418) mendapati terdapat hubungan 

negatif signifikan yang lemah antara keresahan dan pencapaian Matematik Asas. 

Selain itu, ujian korelasi Spearman’s Rank Correlation Coefficient (ρ=.441) 

mendapati terdapat hubungan positif signifikan yang lemah antara minat dan 

pencapaian Matematik Asas. Sementara itu, ujian Multiple Regression mendapati 

bahawa keresahan matematik merupakan peramal kepada pencapaian pelajar 

Matematik Asas. Kesimpulannya, keresahan terhadap Matematik Asas perlu diatasi 

dengan menggunakan strategi dan pendekatan Pembelajaran dan Pengajaran yang 

terbaik dalam mendorong minat pelajar seterusnya meningkatkan pencapaian pelajar 

dalam mata pelajaran Matematik Asas.  

ABSTRACT 

This study was conducted to identify the relationship between mathematic 

anxiety, interest and achievement of KYPJ students for Basic Mathematics course. 

This study used correlation design involving 40 KYPJ students for the Basic 

Mathematics course using questionnaire instruments and achievement tests. The 

mathematics anxiety questionnaire was adapted using the Mathematics Anxiety 

Rating Scale (MARS) instrument and the interest questionnaire was adapted using 

the Mathematics Interest Inventory (MII) instrument. The results of the descriptive 

analysis study show that the level of mathematic anxiety and interest among KYPJ 

students is at a moderate level. The Spearman’s Rank Correlation Coefficient (ρ = -. 

418) correlation test found that there was a weak significant negative relationship 

between mathematic anxiety and Basic Mathematics achievement. In addition, the 

Spearman’s Rank Correlation Coefficient (ρ = .441) correlation test found that there 

was a weak significant positive relationship between interest and achievement in 

Basic Mathematics. Meanwhile, the Multiple Regression test found that 

mathematical anxiety is a predictor of the achievement of Basic Mathematics 

students. In conclusion, mathematic anxiety needs to be overcome by using the best 

teaching and learning strategies and approaches in driving students' interest and 

further improving student achievement in the subject of Basic Mathematics. 

BAB 1  

 

 

PENGENALAN 

 Pendahuluan 

Matematik adalah sebahagian asas pemikiran dan logik manusia. 

Pengetahuan Matematik menyediakan kaedah yang berkesan untuk membina disiplin 

dan menggalakkan pemikiran logik, kritis, analitis, kreatif dan inovatif (Kementerian 

Pendidikan Malaysia, 2019). Bagi merealisasikannya, kerajaan Malaysia menjadikan 

mata pelajaran matematik sebagai subjek teras pada peringkat sekolah rendah dan 

sekolah menengah. Namun begitu, setiap pelajar yang mempelajari mata pelajaran 

matematik mempunyai anggapan berbeza yang membawa kepada perasaan emosi 

tertentu. 

Walaubagaimanapun, masih ramai pelajar lepasan Sijil Pelajaran Malaysia 

(SPM) tidak mencapai keputusan yang cemerlang terutama dalam subjek matematik. 

Analisa keputusan SijilPelajaran Malaysia (SPM) 2019 yang dikeluarkan oleh 

Lembaga Peperiksaan Malaysia (LPM) menunjukkan bahawa subjek matematik turut 

berada pada kelompok empat mata pelajaran teras yang mengalami penurunan di 

mana 44.7% calon SPM mencapai gred D dan E (tidak kredit) atau gred G (gagal). 

Sementara itu, peratusan kegagalan subjek matematik bagi SPM 2019 meningkat 

sebanyak 0.8% berbanding SPM 2018 (Kementerian Pendidikan Malaysia, 2019). 

Dapatan kajian- kajian lepas oleh Ma dan Xun (2014) serta Sarama, Lange, Clements 

dan Wolfe, (2012) mengatakan bahawa tahap penguasaan pembelajaran mata 

pelajaran matematik diperingkat awal adalah penting. Hal ini kerana pencapaian 

matematik diperingkat awal mempengaruhi pencapaian matematik pelajar sehingga 

ke peringkat tinggi. Dapatan ini konsisten dengan Hyson dan Tomlinson (2014) serta 

Wong Chee Hunt dan Effandi Zakaria (2018) juga mengatakan kelemahan 

pembelajaran matematik di peringkat awal secara umumnya menjadi punca 

wujudnya kelemahan pengetahuan matematik di peringkat sekolah menengah dan 

juga di peringkat tinggi. 

Isu kelemahan tahap penguasaan terhadap mata pelajaran matematik 

merupakan salah satu isu pendidikan yang sering dibincangkan dalam kalangan 

pendidik di Malaysia. Dari perspektif pelajar, perasaan resah menjadi salah satu 

cabaran dalam proses pembelajaran matematik. Umumnya, terdapat kumpulan 

pelajar yang mempunyai sikap dan emosi negatif terhadap matematik (Dowker et al., 

2016). Bagi sesetengah pelajar, emosi negatif terhadap matematik boleh 

menimbulkan kegelisahan yang teruk, dan akibatnya, pelajar sering menghindari 

daripada melakukan aktiviti berkaitan matematik. Menurut Arem (2009), keresahan 

matematik adalah tindakan emosi, mental dan fizikal yang berkaitan dengan 

pemikiran matematik dan proses penyelesaian masalah dan disebabkan oleh 

pengalaman masa lalu yang tidak selesa yang berkaitan dengan matematik. Menurut 

Siti Zaleha (2014) matematik merupakan mata pelajaran yang sering ditakuti pelajar. 

Oleh itu, keresahan pelajar terhadap mata pelajaran matematik menyebabkan pelajar 

menghadapi masalah matematik. Menurut Arem (2010) dan Eden et al. (2013), 

keresahan matematik juga disebabkan oleh pengalaman lampau pelajar dalam 

mempelajari matematik.  

Walaupun matematik merupakan subjek teras pada peringkat awal dan 

peringkat tinggi pendidikan, namun matematik bukanlah subjek kegemaran bagi 

semua pelajar (Nurmaizatul Hazirah, 2017). Sesetengah pelajar juga menganggap 

bahawa matematik adalah menakutkan, membosankan disebabkan terlalu banyak 

formula dan jalan penyelesaian yang akhirnya menjejaskan minat mereka (Noor 

Erma & Leong, 2014). Minat merupakan faktor utama dalam mempengaruhi 

pembelajaran dan pencapaian matematik (Quek, 2006; Heinze, Reiss & Franziska, 

2005; Yu & Sing, 2016). Hidi dan Renninger (2006) menggambarkan minat 

mewakili keadaan psikologi untuk menarik atau mempunyai kecenderungan untuk 

menghubungkan semula kandungan tertentu dalam jangka masa dikategorikan 

kepada minat individu dan minat situasional.  

Tahap penguasaan matematik yang lemah mempengaruhi pencapaian dalam 

kalangan pelajar sekolah rendah dan sekolah menengah bahkan sehingga ke 

peringkat yang lebih tinggi seperti di kolej dan universiti. Terdapat kajian-kajian 

lepas mengatakan bahawa kajian terhadap keresahan matematik dan pencapaian 

menunjukkan pencapaian matematik yang tinggi mempunyai kaitan dengan tahap 

keresahan matematik yang rendah atau sebaliknya bagi pelajar dari peringkat rendah 

sehinggalah ke peringkat universiti (Ramirez et al., 2013; Vukovic et al., 2013; Wu 

et al., 2012; Veloo & Muhammad, 2011). Berdasarkan masalah tersebut, kajian ini 

dijalankan bagi mengetahui hubungan antara keresahan matematik, minat dan 

pencapaian pelajar di KYPJ dalam kursus Matematik Asas.  

 Latar Belakang Masalah 

Pencapaian matematik pelajar Malaysia yang masih lemah dapat dilihat 

melalui ujian pentaksiran antarabangsa iaitu Trends in International Mathematics 

and Science Study (TIMSS) dan Program for Internasional Assessment (PISA). 

Analisa daripada TIMSS 2015 menunjukkan peningkatan skor sebanyak 25 markah 

daripada markah TIMSS 2011 sebanyak 465 markah. Namun Malaysia masih berada 

dibawah markah purata antarabangsa iaitu 500 markah (Mullis et al., 2016). Hal ini 

menunjukkan Malaysia masih dibawah tahap memuaskan dan perlu 

penambahbaikkan pada masa akan datang. Pencapaian dalam pentaksiran 

antarabangsa yang lemah ini disebabkan pentaksiran tersebut memberi penekanan 

kepada aplikasi matematik dalam konteks kehidupan sebenar (Lindquist et al., 2017). 

Menurut Nurmaizatul Hazirah (2017) mengatakan bahawa pemilihan kursus 

pengajian mereka ke universiti di pengaruhi oleh pencapaian dalam mata pelajaran 

matematik. Sejak kebelakangan ini, kemerosotan pencapaian matematik yang 

semakin ketara terutamanya di peringkat pengajian tinggi (Ahmad Fauzi 2008 & 

Arsaythamby 2010). Tahap penguasaan matematik dalam kalangan pelajar Kolej 

Yayasan Pelajaran Johor (KYPJ) masih rendah. Sebanyak 40 peratus pelajar KYPJ 

bagi setiap semester yang mendaftar bagi program diploma kerjasama antara 

Universiti Teknologi Mara (UTM) memperolehi gred matematik D dan E (tidak 

kredit) dalam SPM. Pelajar yang tidak kredit matematik ini dikehendaki mendaftar 

subjek Matematik Asas. Matematik Asas (DDSM 0013) adalah salah satu subjek 

pengukuhan bagi pelajar memenuhi syarat kemasukan ke Program Diploma 

Pengurusan Teknologi (DDWG) dan Diploma Pengurusan Teknologi (Perakaunan) 

(DDWW). Kandungan silibus yang dipelajari oleh pelajar adalah beberapa topik 

gabungan antara mata pelajaran matematik dan matematik tambahan yang diambil 

dari Kurikulum Bersepadu Sekolah Menengah. 

Masalah utama dalam pengajaran dan pembelajaran subjek matematik asas 

adalah apabila terdapat pelajar yang tahap pengusaan matematik adalah sangat 

lemah. Perkara asas tentang subjek matematik yang dipelajari ketika di sekolah 

rendah dan menengah tidak dapat dikuasi oleh pelajar. Hal ini sangat mengejutkan 

dan membimbangkan kerana mata pelajaran ini telah dipelajari dari beberapa 

peringkat pembelajaran seperti pendidikan awal persekolahan, pendidikan sekolah 

rendah dan menengah. Banyak kajian mengenai keresahan matematik telah 

dijalankan di sekolah rendah, sekolah menengah, dan beberapa tahap di kalangan 

kolej dan universiti (Karasela et al., 2010; Sengul & Dereli, 2010). Penurunan 

pencapaian di dalam matematik telah menciptakan keresahan di kalangan pelajar dan 

menguatkan lagi persepsi bahawa pelajar lemah didalam subjek matematik ini. 

Tindakbalas ini menyebabkan wujudnya kepercayaan yang konkrit untuk diubah. 

Menurut Hadfield and McNeil (1999), kebanyakkan pelajar melalui keresahan 

terhadap matematik dari sekolah rendah lagi. Ramai pelajar mengalami keresahan 

matematik dalam kehidupan sekolah mereka (Ramirez et al., 2013; Devine et al., 

2012; Loong, 2012). Kajian-kajian lepas menunjukkan bahawa keresahan matematik 

berkembang semasa sekolah rendah mempengaruhi sebahagian besar pelajar di 

peringkat pra-universiti (Devine et al., 2012).  

Sehubungan dengan itu, pengkaji perlu menjalankan kajian yang lebih 

mendalam kerana keresahan matematik memberi kesan terhadap pelajar. Menurut 

Heydari et al. (2013) mengatakan bahawa keresahan matematik telah lama wujud 

dalam dunia psikologi. Hal ini selaras dengan kajian yang di lakukan oleh Siti Zaleha 

(2014) menyatakan keresahan matematik merupakan perasaan resah dan memberi 

tekanan kepada pelajar sehingga menyebabkan pelajar menghindari pembelajaran 

matematik yang melibatkan nombor dan angka. Menurut Devine et al. (2012) 

keresahan matematik didefinisikan sebagai keadaan ketidakselesaan yang berkaitan 

dengan melaksanakan tugas matematik dan masalah ini disebabkan oleh tahap 

pemahaman kemahiran yang rendah dalam matematik. Hasilnya, perasaan fobia 

terhadap matematik muncul kerana penguasaan konsep matematik asas mereka yang 

lemah.  Dapatan ini juga selari dengan kajian Whyte dan Anthony (2012) yang 

menyatakan bahawa keresahan matematik adalah merasa takut atau fobia yang 

menghasilkan tindak balas negatif, khasnya bagi sesi pembelajaran ataupun 

melakukan aktiviti matematik yang boleh mengganggu pencapaian pelajar. Dapatan 

kajian ini disokong oleh Arem (2010) dengan menyatakan bahawa, sekiranya pelajar 

cemas terhadap pembelajaran matematik, maka pelajar cenderung untuk mengelak 

melakukan aktiviti yang berkait dengan pembelajaran matematik. Disebabkan 

perkara inilah, Edgar (2016) menjalankan kajian menyatakan bahawa keresahan 

terhadap matematik telah dikaji secara meluas ekoran impaknya keatas pencapaian 

pelajar.  

Perasaan resah wujud apabila pelajar mempunyai tanggapan yang negatif 

semasa berhadapan dengan masalah matematik yang tidak dapat diselesaikan. Hal ini   

akan mempengaruhi prestasi dan pencapaian pelajar, di mana pelajar mengelakkan 

diri daripada realiti untuk berhadapan dengan Matematik (Nolting, 2012). Selain itu, 

keresahan matematik merupakan masalah yang terjadi di dalam pembelajaran di 

KYPJ di mana pelajar mengelak untuk menyelesaikan masalah pembelajaran yang 

melibatkan nombor dan angka. Hal ini menyebabkan keresahan matematik yang 

wujud di dalam diri pelajar menyumbang kepada pencapaian matematik yang lemah. 

Disamping itu, pelajar yang mempunyai keresahan terhadap matematik akan berasa 

kurang berkeyakinan dan lupa untuk menyelesaikan masalah pembelajaran yang 

melibatkan pengiraaan matematik (Syed Azman & Siti Mistima 2018). Menurut 

Rameli et al. (2014) keresahan terhadap matematik boleh menyebabkan pelajar 

menghindari dari menyelesaikan masalah berkaitan matematik. Hal ini menyebabkan 

pelajar cuba mengelak daripada menyelesaikan masalah berkaitan matematik atau 

memilih kursus yang tidak berkaitan dengan matematik (Ernest, 2015). Sebagai 

hasilnya, pelajar tidak dapat menunjukkan prestasi yang baik dalam matematik. 

Selain itu, pelajar juga menunjukkan keadaan fizikal yang teruk seperti mengantuk, 

sakit kepala dan pening muncul setelah guru menyebut topik tertentu dalam 

matematik.  

Selain itu, faktor lain yang membawa kepada penguasaan yang lemah di 

dalam mata pelajaran matematik kerana kurang berminat terhadap subjek matematik 

dari sekolah rendah dan sekolah menengah lagi. Situasi ini, dibawa dalam sesi 

pengajaran dan pembelajaran seterusnya mempengaruhi pencapaian bagi subjek ini. 

Hal ini terjadi ketika sesi pengajaran dan pembelajaran berlansung di KYPJ dimana 

pelajar tidak menunjukkan minat terhadap subjek matematik asas. Menurut Sauer 

(2012) mendapati bahawa minat pelajar terhadap pembelajaran adalah salah satu 

faktor penyumbang dalam pencapaian akademik yang cemerlang. Menurut Gilbert 

(2016) menyatakankan bahawa pelajar yang mempunyai minat yang lebih tinggi 

dalam matematik mempunyai matlamat untuk menghindari prestasi yang lebih 

rendah untuk kedua-dua jenis tugas matematik yang diperlukan proses kognitif tinggi 

dan rendah. Menurut Heinze et al (2005) mengatakan bahawa minat adalah salah 

satu pemboleh ubah tidak bebas dalam pembelajaran matematik yang boleh 

mempengaruhi pencapaian matematik (Heinze et al., 2005). 

Dalam bidang pendidikan, minat terhadap matematik telah menjadi salah satu 

faktor yang menyumbang kepada peningkatan pencapaian matematik pelajar yang 

rendah. Hal ini kerana kurangnya minat pelajar dalam mata pelajaran matematik. 

Menurut Zainudin dan Fazilah (2011), minat memainkan peranan yang penting bagi 

membantu seseorang pelajar mencapai kejayaan dalam dunia pendidikan. Disamping 

itu, minat yang wujud dalam diri seseorang pelajar akan mempengaruhi proses 

pembelajaran. Walaubagaimanapun, kepuasan dapat diperolehi apabila pelajar 

mempunyai minat dan sentiasa berusaha untuk meningkatkan kefahaman 

pembelajaran matematik kerana pelajar (Noor Erma, 2014). Menurut Omardin 

(1996), minat merupakan suatu perkara penting sebagai pendorong kepada murid 

untuk bergiat cergas dalam aktiviti pembelajaran. Ismail (1992) menyokong 

pernyataan tersebut dengan menyatakan minat mendorong pelajar untuk melakukan 

aktiviti secara aktif semasa sesi pengajaran dan pembelajaran. Namun begitu, tidak 

terdapat banyak kajian yang dilakukan mengenai hubungan antara keresahan, minat 

dan pencapaian pelajar terhadap Matematik Asas di peringkat tinggi. Justeru itu, 

pengkaji berminat untuk mengkaji hubungan antara keresahan, minat dan pencapaian 

pelajar terhadap Matematik Asas di KYPJ. 

 Penyataan Masalah 

Berikutan permintaan penguasaan global dalam matematik yang semakin 

meningkat, negara selalu mengambil kira kepentingan matematik semasa 

mengembangkan kurikulum sekolah dalam sistem pendidikan masing-masing (Puteh, 

2002). Boleh dikatakan bahawa negara-negara di seluruh dunia berharap bahawa 

dengan meningkatkan pencapaian pelajar dalam kurikulum matematik, pelajar-

pelajar ini dapat memberikan sumbangan yang lebih besar terhadap perkembangan 

negara dalam bidang sains dan teknologi. Sehubungan itu, mata pelajaran Matematik 

Asas dilihat penting sebagai asas pengetahuan sains dan teknologi dalam kehidupan. 

Walaubagaimanapun, pencapaian yang lemah terhadap mata pelajaran 

matematik dilihat dari peringkat rendah sehingga ke peringkat tinggi. Keputusan 

markah ujian 1 bagi pelajar Matematik Asas yang rendah menunjukkan kelemahan 

penguasaan dan penyelesaian masalah matematik dalam kalangan pelajar KYPJ. Hal  

ini turut memberi kesan kepada pencapaian mata pelajaran yang terdapat dalam 

struktur pengajian diploma di KYPJ. Banyak kajian lepas membuktikan bahawa 

keresahan matematik menyumbang kepada pencapaian yang rendah dalam kalangan 

pelajar (Mohammad, 2017; Puteh & Khalin, 2016; Maloney et al., 2015; Karimi & 

Ventakesan, 2009; Iossi, 2009). Hal ini selari dengan kajian yang dilakukan oleh 

Zakaria dan Noh (2008) yang mendapati bahawa keresahan matematik mempunyai 

pengaruh negatif terhadap pencapaian dalam kalangan pelajar matrikulasi di 

Malaysia. Pengaruh negatif ini terjadi apabila keresahan matematik yang tinggi 

meyebabkan pencapaian yang rendah dalam mata pelajaran matematik. 

Selain itu juga, pencapaian yang lemah dalam matematik adalah disebabkan 

oleh faktor minat pelajar (Obienyem, 1998; Okonkwo, 1998; Zuriel, 2004; Idigo; 

2010 & Goolsby, 2013; Unodiaku, 2012). Jika pelajar menunjukkan minat dalam 

rendah dalam pembelajaran matematik maka pencapaian matematik rendah. Menurut 

Lamon (2008) mendapati mentaliti dan perasaan fobia yang tercetus dalam kalangan 

pelajar dipengaruhi oleh penurunan minat dalam proses pembelajaran matematik. 

Namun begitu, tidak banyak kajian yang dijalankan di Malaysia terutamanya di 

peringkat tinggi mengenai hubungan diantara keresahan, minat dan pencapaian 

dalam matematik untuk dijadikan rujukan. Justeru itu, pengkaji berminat untuk 

mengkaji hubungan antara keresahan, minat dan pencapaian pelajar peringkat 

diploma di KYPJ bagi kursus Matematik Asas. 

 Objektif Kajian 

Objektif bagi kajian ini adalah: 

(a) Mengenal pasti tahap keresahan pelajar KYPJ dalam mempelajari mata 

pelajaran Matematik Asas. 

(b) Mengenal pasti tahap minat pelajar KYPJ dalam mempelajari mata pelajaran 

Matematik Asas. 

(c) Mengenal pasti hubungan antara keresahan pelajar KYPJ dengan pencapaian 

mata pelajaran Matematik Asas. 

(d) Mengenal pasti hubungan antara minat pelajar KYPJ dengan pencapaian mata 

pelajaran Matematik Asas. 

(e) Mengenal pasti pengaruh keresahan dan minat terhadap pencapaian pelajar 

KYPJ dalam mata pelajaran Matematik Asas. 

 Persoalan Kajian 

Kajian ini menjawab persoalan kajian berikut: 

(a) Apakah tahap keresahan pelajar KYPJ dalam mempelajari mata pelajaran 

Matematik Asas? 

(b) Apakah tahap minat pelajar KYPJ dalam mempelajari mata pelajaran 

Matematik Asas? 

(c) Adakah terdapat hubungan antara keresahan pelajar KYPJ dengan pencapaian 

mata pelajaran Matematik Asas? 

(d) Adakah terdapat hubungan antara minat pelajar KYPJ dengan pencapaian 

mata pelajaran Matematik Asas? 

(e) Adakah terdapat pengaruh keresahan dan minat terhadap pencapaian pelajar 

KYPJ dalam mata pelajaran Matematik Asas? 

 

 Hipotesis Kajian 

Hipotesis yang digunakan dalam kajian ini adalah: 

Ho1: Tidak terdapat hubungan yang signifikan antara keresahan pelajar KYPJ 

dengan pencapaian mata pelajaran Matematik Asas. 

Ho2: Tidak terdapat hubungan yang signifikan antara minat pelajar KYPJ 

dengan pencapaian mata pelajaran Matematik Asas. 

Ho3: Tidak terdapat pengaruh keresahan dan minat yang signiifkan terhadap 

pencapaian pelajar KYPJ dalam mata pelajaran Matematik Asas. 

 Kerangka Teori Kajian 

Kerangka teori yang terlibat dalam kajian ini adalah Teori Resiprokal 

terhadap keresahan dan teori behaviourisme terhadap minat mempengaruhi 

pencapaian matematik asas ditunjukkan dalam Rajah 1.1. Teori Resiprokal 

menyatakan bahawa pelajar itu sendiri memainkan peranan yang penting dalam 

proses pembelajaran. Keresahan dalam matematik asas merupakan faktor kognitif 

yang mempengaruhi tingkah laku pelajar dan juga hasil pembelajaran. Teori ini juga 

penting kerana dapat melihat hubungan antara keresahan dan pencapaian matematik 

asas dari aspek timbal balik ataupun dua hala. Hal ini dilihat apabila keresahan yang 

tinggi akan mempengaruhi pencapaian yang rendah manakala pencapaian yang tinggi 

menyebabkan keresahan yang rendah dalam kalangan pelajar. 

Teori kajian Behaviorisme digunakan untuk pemboleh ubah seterusnya iaitu 

minat. Teori kajian ini merupakan satu proses pelaziman apabila terdapat hubungan 

antara rangsangan luar dengan tindak balas individu terhasilnya perubahan tingkah 

laku yang kekal. Dari pandangan Behaviorisme, proses pembelajaran bermula jika 

terdapat tindakbalas yang positif di antara guru dan pelajar. Teori Behaviorisme 

sangat berkait rapat dengan kajian yang dilakukan di KYPJ dimana melalui teori ini 

dapat merangsang minat pelajar dalam pembelajaran matematik melalui peneguhan 

positif atau negatif. Selain itu, melalui ransangan yang diberikan oleh guru semasa 

pengajaran dan pembelajaran, pelajar menunjukkan minat bagi meneruskan 

pembelajaran. Sebagai contoh, jika pelajar menjawab soalan dengan betul, pelajar itu 

diberi ganjaran sekaligus dapat menaikkan minat pelajar dalam mempelajari 

matematik. Teori ini sangat berguna bagi merangsang minat dan tindakbalas yang 

diberikan oleh pelajar bagi meningkatkan pencapaian matematik asas. 

Rajah 1.1 Kerangka Teori Kajian 

 Kerangka Konseptual Kajian 

Rajah 1.2 menunjukkan kerangka koseptual kajian bagi mengkaji hubungan 

antara keresahan, minat dan pencapaian matematik asas. Kerangka konseptual ini 

melibatkan dua pembolehubah tidak bersandar iaitu keresahan dan minat manakala 

pembolehubah bersandar iaitu pencapaian matematik asas. Bagi pembolehubah tidak 

bersandar iaitu keresahan diukur samada pembolehubah ini mempengaruhi 

pencapaian matematik asas. Perasaan resah ini wujud apabila pandangan negatif 

terjadi ketika murid berhadapan dengan masalah matematik yang tidak dapat 

diselesaikan dan seterusnya mempengaruhi prestasi dan pencapaian murid, di mana 

mereka mengelakkan diri daripada realiti untuk berhadapan dengan Matematik 

(Nolting, 2012). Terdapat pengkaji yang menyatakan bahawa keresahan dan 

pencapaian saling mempengaruhi antara satu lain (Cargnelutti, Tomasetto & 

Passolunghi, 2017; Gunderson et al., 2018). 

Selain itu, pencapaian matematik asas juga diukur melalui minat pelajar. 

Kenyataan ini disokong oleh Noor Erma dan Kwan Eu (2014) yang melihat perkaitan 

antara minat pelajar terhadap mata pelajaran Matematik dengan pencapaian pelajar. 

Disamping itu, faktor luaran menarik minat pelajar di dalam subjek Matematik 

adalah guru yang mengajar dan rakan sebaya (Hassan, Johari & Ab Aziz, 2011). 

Rajah 1.2 Kerangka Konseptual Kajian 

 Skop dan Batasan Kajian 

Pengkaji membataskan kajian ini di peringkat kolej sahaja dan di lakukan di 

Kolej Yayasan Pelajaran Johor. Pengkaji menggunakan kaedah kuantitatif yang 

merangkumi soal selidik sahaja. Kajian ini juga berfokus dan terhad kepada subjek 

Matematik Asas. 

 Kepentingan Kajian 

Kajian ini bertujuan untuk mengenal pasti hubungan antara keresahan, minat 

dan pencapaian pelajar KYPJ dalam mata pelajaran Matematik Asas. Oleh yang 

demikian, pengkaji merasakan kajian yang dilakukan akan memberi kepentingan 

kepada pihak-pihak tertentu seperti KYPJ, sekolah, guru dan pelajar. 

1.10.1 KYPJ 

Keputusan dan rumusan daripada dapatan kajian mengenai hubungan antara 

keresahan matematik, minat dan pencapaian matematik asas dapat memberikan 

impak yang positif dan memdapat perhatian terutama bahagian pengurusan akademik 

KYPJ dalam mendidik pelajar khususnya dalam konteks pendidikan seterusnya dapat 

meningkatkan kualiti pencapaian pelajar. Selain itu juga diharapkan KYPJ dapat 

menyediakan segala material yang terkini untuk pelajar bagi meningkatkan minat 

untuk mendalami serta menguasi matematik dengan lebih berkesan sekaligus dapat 

mengeluarkan graduan yang mampu bersaing seiring dengan pembangunan teknologi 

canggih hari ini serta menaikkan imej KYPJ dan berdiri teguh seiring universiti 

tempatan. 

1.10.2 Sekolah 

Kepentingan kajian ini amat berguna kepada pihak sekolah kerana disinilah 

bermula langkah pertama pelajar dalam menguasai mata pelajaran matematik dari 

peringkat rendah ke peringkat menengah. Pihak sekolah perlu memainkan peranan 

utama untuk meningkatkan pemahaman matematik dengan menerapkan kaedah-

kaedah pengajaran dan pembelajaran seiring dengan kepesatan pendidikan 

diperingkat antarabangsa dan bersaing secara sihat dalam meningkatkan pencapaian 

sekolah 

1.10.3 Guru 

Guru adalah nadi utama bagi sesi pengajaran dan pembelajaran, jadi diharap 

kajian ini dapat membantu guru dalam menentukan permasalahan dan menyusun 

strategi yang berkesan bagi meningkatkan pencapaian pelajar dalam mata pelajaran 

matematik. Keberkesanan guru dalam mata pelajaran tertentu adalah penentu penting 

dalam mata pelajaran tersebut (Akinoso, 2011).Guru-guru juga boleh membantu 

pelajar untuk mengawal emosi dan meningkatkan motivasi pelajar agar berminat 

untuk mempelajari matematik. Ini penting supaya pencapaian matematik dapat 

ditingkatkan (Foley, Herts Borgonovi, Guerriero, Levine & Beilock, 2016) dan ia 

memerlukan kerjasama semua pihak agar proses pengajaran dan pembelajaran (P&P) 

matematik dapat dilaksanakan dengan lebih efektif (Haase, Julio, Pinheiro, Olieveira, 

Micheli & Wood, 2012) malah perlu dititikberatkan oleh para pentadbir khususnya 

guru di semua peringkat bagi meningkatkan proses P&P matematik khasnya di 

sekolah-sekolah luar bandar (Yahya & Amir, 2012). 

1.10.4 Pelajar 

Pelajar adalah orang yang belajar dan menuntut ilmu pengetahuan di sekolah 

dan university.Pelajar juga merupakan generasi pelapis bagi sesebuah negara dan 

oleh kerana itu, dapatan kajian ini diharap dapat menyedarkan pelajar bahawa 

pencapain yang baik dalam matematik dapat menyumbang kepada pembangunan 

negara dan dapat bersaing di peringkat global. Pelajar seharusnya peka terhadap 

keadaan sekeliling dan dapat mengenalpasti keresahan yang dialami dalam 

pembelajaran matematik dan berusaha untuk merubah dengan menaikkan motivasi 

diri untuk menarik minat untuk mempelajari matematik.matematik dan berusaha 

untuk merubah dengan menaikkan motivasi diri untuk menarik minat untuk 

mempelajari matematik. 

 Definisi Istilah 

Penggunaa istilah dalam kajian perlu diberi perhatian yang jelas. Hal ini 

kerana setiap istilah yang digunakan mempunyai takrifan dan tanggapan yang 

berbeza. Oleh yang demikian, pengkaji merasakan definisi istilah dapat membantu 

memberi kefahaman dan mengelakkan kekeliruan dalam konteks kajian sahaja.   

1.11.1 Keresahan 

Keresahan boleh dihubungkaitkan dengan tingkah laku di dalam kehidupan 

individu tersebut. Apabila pelajar berhadapan dengan masalah, maka perkara ini 

meninggalkan impak pada tingkah laku pelajar itu sendiri. Keresahan mengikut 

Horwitz et al. (1986) merupakan “perasaan tertekan, ketakutan, gementar dan 

bimbang yang boleh membangkitkan atau menimbulkan perasaan gementar secara 

automatik". 

Dalam kajian ini, keresahan merujuk kepada perasaan atau emosi yang 

berkaitan dengan perasaan resah, takut ataupun fobia pelajar KYPJ terhadap mata 

pelajaran Matematik Asas. Keresahan boleh mendatangkan perasaan tertekan, resah 

dan mengelak untuk melakukan penyelesaian masalah terhadap mata pelajaran 

Matematik melibatkan nombor (Siti Zaleha, 2014). Keresahan diukur menggunakan 

instrumen soal selidik yang diedarkan kepada responden untuk mendapatkan data 

kajian.  

1.11.2 Minat 

Menurut Ainley (2006), minat ditakrifkan sebagai keadaan afektif yang 

merujuk kepada pengalaman subjektif dalam pembelajaran. Dalam kajian ini, minat 

secara operasional ditakrifkan sebagai pelajar keadaan afektif terlibat dalam 

pembelajaran matematik di mana pelajar menikmati proses pembelajaran. Fleisher 

(2005) & Rohani (2010), juga berpendapat bahawa hubungan yang baik antara guru 

dan pelajar memainkan peranan penting dalam menentukan minat pelajar terhadap 

pelajaran yang diajar. Sehubungan dengan itu, bagi menarik minat pelajar guru perlu 

mengubah strategi pengajaran agar dapat mendorong pelajar untuk memberikan 

sepenuh komitmen kepada pembelajaran. 

Dalam kajian ini, minat merujuk kepada rangsangan dan tindak balas 

daripada pelajar KYPJ terhadap mata pelajaran Matematik Asas. Selain itu, 

keinginan dan dorongan yang positif dapat meningkatkan minat untuk meneroka 

pembelajaran dengan lebih lanjut. Minat diukur menggunakan instrumen soal selidik 

yang diedarkan kepada responden untuk mendapatkan data kajian.  

1.11.3 Pencapaian Pelajar 

Pencapaian adalah salah satu kaedah pentaksiran yang dijalankan oleh guru 

untuk mengetahui tahap pemahaman dan pengusaan serta kebolehan akademik 

pelajar. Instrumen soal selidik digunakan untuk mengukur pencapaian pelajar. 

Menurut Noraini, (2002) mengatakan bahawa pentaksiran merupakan satu perkara 

yang penting dalam pendidikan di sekolah menengah. Sehubungan dengan itu 

kejayaan pelajar dalam pembelajaran dilihat dari aspek pencapaian matematik yang 

diperolehi sepanjang sesi persekolahan (Pusat Perkembangan Kurikulum, 2000). 

Dalam kajian ini, pencapaian merujuk kepada skor markah pelajar KYPJ 

terhadap mata pelajaran Matematik Asas. Pencapaian diukur menggunakan 

instrumen ujian pencapaian yang diedarkan kepada responden untuk mendapatkan 

data kajian.  

1.11.4 Pelajar 

Pelajar merupakan watak utama dalam kajian ini dan hubungan antara 

keresahan, minat dan pencapaian dapat diperolehi jika pelajar itu dijadikan sampel 

kajian. Pelajar yang terlibat adalah pelajar semester satu program diploma dibawah 

kerjasama UTM. 

1.11.5 Matematik Asas 

Matematik Asas merupakan subjek pengukuhan dan wajib diambil 

terutamanya pelajar bagi pelajar jurusan Diploma Pengurusan Teknologi (DDWG) 

dan Diploma pengurusan Teknologi (Perakaunan) (DDWW) di KYPJ yang 

keputusan SPM bagi subjek matematik tidak kredit atau gagal. 

 Penutup 

Masalah kelemahan dalam menguasai dan memahami mata pelajaran 

matematik sering menjadi topik hangat didalam sistem pendidikan Negara. Masalah 

keresahan dan minat terhadap terhadap subjek ini perlu diberi perhatian kerana 

faktor-faktor ini berisiko mempengaruhi pencapaian matematik pelajar. Isu–isu 

kelemahan terhadap mata pelajaran ini perlu di kenalpasti dari peringkat awal 

pendidkan sehinggalah ke peringkat tinggi pendidikan. Justeru itu, kajian ini telah 

dijalankan untuk menentukan hubungan antara keresahan, minat dan pencapaian 

matematik asas di KYPJ. 

